
Mentre che a l’aia averta s’ëa addormio

Pë canoe, pe-i boschetti e pe-a campagna

Stanco d’êsise troppo divertio

De belle Antille ô popolo e da Spagna,

Assûnnandose a corsa, o ô nêuo, o ô tio

A-ô bersaggio, o a regatta, oppû a Cocagna,

Colombo solo (l’anscietæ a-ô tegniva

Inqueto) tûtta a nêutte ô no dormiva.


20

No, mentre tûtto ô mondo ô l’ëa in riposo

Solo Colombo ô n’ha posciûo strenz’êuggio,

Lê, ch’ô pensava, che l’è spesso ascoso

Sotto ûn mâ queto ô banco d’æña e ô schêuggio,

E che ô spirito iniquo e tenebroso

Spesso fra ô gran ô ghe semenâ ô lêuggio,

E che in mezo a-e delizie a l’innocente

Spesso ô frûto proibio porze ô serpente.


21

Lê pë galanterie e pe-i passatempi

De quella seia ô stava in apprescion,

Che de nêuvi destûrbi e contrattempi

No foisan quelli a l’ûrtimo caxon

Rinnovando i fûnesti primmi exempi;

Scicchè a manea ô studiava e l’occaxon

D’impedî, che s’attacche torna a peixe

Sûcida, e ô vizio ô torne a mette e reixe.


22

Risolûto pertanto de troncâ,

Finchè gh’ëa tempo, e quanto stava in lê,

Fin da-ô prinçipio ogni incentivo a-ô mâ;

Appeña ô nêuvo sô ô spûntava[sic] in çê,

L’assemblea ô fè de nêuvo convocâ

Di cappi nazionali e di foestê;

A quæ senza saveine a causa e ô caxo

Presto a se radûnava tûtta a-ô Paxo.

